MINUTI


KAMRA TAD‑DEPUTATI

L‑ERBATAX‑IL PARLAMENT


KUMITAT PERMANENTI GĦALL‑ISTANDARDS FIL‑ĦAJJA PUBBLIKA


LAQGĦA NRU 4

It‑Tnejn, 15 ta’ Mejju 2023

Il‑Kumitat Permanenti għall‑Istandards fil‑Ħajja Pubblika ltaqa’ fil‑Kamra tal‑Kumitati  fil‑binja tal‑Parlament, il‑Belt Valletta, fit‑3.01 p.m.

L‑Ispeaker, l‑Onor. Anġlu Farrugia, ippreseda.


PREŻENTI

Il‑Ministru għall‑Ġustizzja, l‑Onor. Jonathan Attard, is‑Segretarju Parlamentari għad‑Djalogu Soċjali, l‑Onor. Andy Ellul, l‑Onor. Ryan Callus u l‑Onor. Mark Anthony Sammut.


DOKUMENTI

Għal fini ta’ rekords l‑Ispeaker informa lill‑Kumitat illi huwa kien għadda lill‑Membri is‑segwenti rapport:

[bookmark: _Hlk119064339]Dok. 4 Rapport dwar investigazzjoni bir‑referenza K/045 datat 14 ta’ April 2023 mill‑Kummissarju għall‑Istandards fil‑Ħajja Pubblika dwar allegazzjoni ta’ pubblikazzjoni ta’ riklam imħallas minn fondi pubbliċi għal skop ta’ pubbliċità personali da parti tal‑Ministru għall‑Finanzi u x‑Xogħol l‑Onor. Clyde Caruana.


RAPPORT DWAR INVESTIGAZZJONI MILL‑KUMMISSARJU GĦALL‑ISTANDARDS FIL‑ĦAJJA PUBBLIKA (KAŻ K/041) – Kont. 

Il‑Kumitat irriżuma l‑konsiderazzjoni tiegħu tar‑rapport tal‑Kummissarju għall‑Istandards fil‑Ħajja Pubblika dwar il‑każ K/041 mil‑laqgħa 3 tad‑9 ta’ Novembru 2022.  

Il‑Membri tan‑naħa tal‑Oppożizzjoni sostenew il‑punti li kienu qajmu fil‑laqgħat preċedenti u tennew li jaqblu mar‑Rapport u li kienu favur l‑adozzjoni tiegħu. Dwar il-punt li l-linji gwida m’għandhomx is-saħħa legali, huma qalu li dan m’għandux jirrendi il-Kodiċi ta’ Etika bħala mhux enforzabbli. Huma ġibdu l-attenzjoni tal-Membri wkoll għall-messaġġ li jkun qed jingħata lill-poplu jekk il-Kumitat ma jadottax dan ir-Rapport. 

Il‑Membri tan‑naħa tal‑Gvern irritenew li ma kinux qed jaqblu mar-Rapport primarjament peress ma kienx hemm l‑estremitajiet neċessarji li jwasslu għal ksur tal-Kodiċi ta’ Etika u dan kif spjegat fid-dettall fil‑laqgħat preċedenti. Żiedu li kien hemm ukoll konsiderazzjnijiet legali għall-pożizzjoni li kienu qed jieħdu u li d-deċiżjonijiet tal-Kumitat m’għandhomx ikunu bbażati fuq l-impressjoni li tkun se tingħata lill-pubbliku iżda fuq dak li huwa ġust.

L‑Ispeaker qal li filwaqt li huwa favur il‑linji gwida li qed jiġu adottati mill‑Kummissarju għall‑Istandards fil‑Ħajja Pubblika meta jiġi biex jinterpreta l-Kodiċi ta’ Etika, xtaq jirrileva li anke in vista tal‑proċeduri li għaddejja quddiem il‑Qorti u li s‑Sedja – fil-funzjoni tagħha ta’ President tal-Kumitat - hija parte in kawża fihom, huwa importanti li kull deċiżjoni li tittieħed tkun korretta u jkollha bażi legali.  F’dan ir‑rigward huwa ppropona li qabel ma l‑Kumitat jasal għal deċiżjoni dwar l‑adozzjoni tar‑Rapport dwar il‑każ K/041, għandha ssir diskussjoni mal‑Kummissarju mill-aktar fis possibbli sabiex jiġu ċċarati dawn il‑punti legali biex b’hekk il-Kumitat ikun f’pożizzjoni aħjar u jkollu aktar komfort li qiegħed jinterpreta l-liġi b’mod korrett.

Il‑Membri tal‑Oppożizzjoni qalu li filwaqt li ma jsibux oġġezzjoni li ssir laqgħa mal‑Kummissarju, innotaw li fir‑Rapport tiegħu l‑Kummissarju sab li kien hemm ksur kontra artikoli speċifiċi tal‑Kodiċi ta’ Etika tal‑Ministri u Segretarji Parlamentari u mhux kontra l‑linji gwida. Għalhekk huma sostnew li l‑Kumitat għandu minnufih jgħaddi biex jiddeċiedi dwar l‑adozzjoni tar‑Rapport.

Wara diskussjoni bejn il‑Membri kollha tal‑Kumitat, l‑Ispeaker qiegħed il‑mistoqsija dwar jekk, ai termini tal‑Artiklu 27 tal‑Att dwar Standards fil‑Ħajja Pubblika, il‑Kumitat għandux jadotta r‑Rapport tal‑Kummissarju għall‑Istandards fil‑Ħajja Pubblika dwar il‑Każ K/041. 

Il‑Kumitat ivvota hekk:

Votazzjoni Nru 1

Favur						Kontra

Onor. Mark Anthony Sammur	 	Onor. Jonathan Attard		
Onor. Ryan Callus 				Onor. Andy Ellul		

Peress illi l‑voti fil‑Kumitat kienu ndaqs, l‑Ispeaker informa lill‑Membri illi skont Artiklu 26 tal‑Att dwar Standards fil‑Ħajja Pubblika, li jgħid illi meta l‑voti jkunu ndaqs l‑Ispeaker għandu jkollu vot deċiżiv iżda ma jkollux vot oriġinali, kien ser jagħti l‑vot tiegħu fi stadju ulterjuri.

Fl‑3.50 p.m. il‑Kumitat ġie aġġornat għal data li kellha tiġi komunikata aktar ’il quddiem.



							RAYMOND SCICLUNA
							SKRIVAN TAL‑KAMRA

KONFERMATI

							ANĠLU FARRUGIA
							SPEAKER 
